
НОГООЛИН ХАЙРЦАГ

	Степаны бэлэвсэн эхнэр Настасьяд ээмэг бөгжнөөс аваад бүсгүй хүний гоёл чимэг дүүрэн ногоолин хайрцаг үлджээ. Тэр хайрцагтай гоёлыг Зэст уулын эзэгтэй Степаныг гэрлэхийн урьдхан бэлэглэсэн ажээ.

	Өнчин өрөөсөн өссөн Настасья тийм гоёл эдэлж үзээгүй бөгөөд гангалж дэгжирхэхийг боддоггүй хүн байв. Нөхөрт гарсан эхний хэдэн жилдээ бага сага зүүж эдэлж байсан авч нэг их таашаадаггүй байв. Бөгжийг нь зүүхэд өлхөн ч биш, чанга ч биш яг таарч байх шиг хэр нь сүмд мөргөлөөр буюу айлд зочилж очоод шаналж гүйцнэ. Хуруунаас нь гав гинж зүүсэн мэт үзүүр нь хөхөрч орхино. Ээмэг нь бүр долоон дор. Байнга зүүдэг ээмэгнээс нь хүндгүй боловч чихний нь гэдсийг хавдтал чангаана. Зургаа долоо эгнүүлж хийсэн хүзүүний зүүлтийг Настасья ганцхан удаа зүүж үзэхэд мөс адил хайрч байсан ажээ.

	— Хараач та минь, Хээрийн заводод ямар гэгч хатан хаан залраад ирэв! гэж муу хэлнэ хэмээн ичээд хүзүүнийхээ зүүлтийг хүнд үзүүлдэггүй байжээ.

	Чимгээ зүүж гоёж бай гэж Степан ч албаддаггүй ажээ. Харин ч нэг удаа:

	— Чи энийгээ нүднээс далд хий гэж хэлсэн ажээ.

	Настасья, хувцас, бас бус юмаа хадгалдаг хамгийн доод талын авдарт ногоолин хайрцагтай юмаа далд хийжээ.

	Степаныг эрдэнийн чулуу атгаад үхсэнээс хойш ногоолин хайрцагтай чимгээ хүнд үзүүлэх хэрэг гарчээ. Степаны атгаж үхсэн чулууг Зэст уулын эзэгтэйн нулимс гэж тааж мэдсэн хүн:

	— Чи энэ хайрцагтай гоёлоо хэрэггүй юмнаас бүү солиорой. Олон мянга хүрэх их үнэтэй эд шүү гэж хүмүүсийн тарж явсан хойно Настасьяд хэлжээ.

	Тэр хүн юмны учрыг мэдэх, урьд уурхайд аравны дарга хийж байгаад ажилчдад зөөлөн ханддаг гэгдэж ажлаасаа хөөгдсөн ажээ. Аяга тагш юм балгахаас ч буцдаггүй, архи дарсны мухлагаар орж гардаг болохоос өөд болсон хойноо ялаа шархируулахааргүй сайн хүн байсан ажээ. Өргөдөл бичих, дээж угааж, шинж тэмдэг үзэж харахдаа үнэн санаанаасаа хийгээд өгнө. Тэгэхэд зарим хүн шил архи ч бол тоншихыг урьтал болгодог билээ. Баяраар хүн бүр тэр өвгөнийг аяга дарсаар зочлохыг хичээнэ. Ингэж олныхоо дунд байж, заводод нэг насыг барсан хүн билээ.

	Аравны дарга явсан энэ хүн сархдад дуртайгаас биш ажил хийхдээ ухаалаг, зөв гарын хүн юм шүү гэж нөхрийнхөө ярьж байхыг сонссон Настасья тэр өвгөний үгэнд орж:

	— За яах вэ, зүдрэх цаг тохиолдож мэднэ, хадгалж явъя даа гэж хэлээд хайрцагтай гоёлоо байсан газар нь хийжээ.

	Степаныг оршуулж дөчин ес хоногийнх нь буяныг ёс төртэй үйлдэв. Настасья нас залуу, хөрөнгө хогшлоор яггүй хоцорсон болохоор харчуул ханилж сууя гэж гуйх болов. Гэвч Настасья ухаантай хүүхэн тул:

	— Хоёр дахь нөхөр алт шиг ч байсан миний хүүхдүүдэд хойд эцэг шүү дээ гэж тэдний амыг тагладаг байжээ.

	Яваандаа харчуул ч хоргоох нь гайгүй болжээ.

	Степан эхнэр хүүхдэдээ тохилог орон сууц, тэрэгний морь, саалийн үнээ зэрэг овоо хөрөнгө хогшил үлдээжээ. Настасья өөрөө ажилсаг, хүүхдүүд нь дуулгавартай болохоор амь зуулга муугүй байв. Хоёр гурван жилдээ ч зовлонгүй, аятайхан л амь зууж явав. Сүүлдээ аргагүй л туйлдаж эхэлжээ. Хэдэн нялх нойтон хүүхэдтэй хоцорсон бүсгүй өрх толгойлж авч явна гэдэг тийм ч амаргүй хэрэг! Адаглаад хоолны давстай байхын тулд ямар ч гэсэн ажил хийж арав таван цаас мөнгө олох хэрэгтэй болно.

	— Чи минь одоо хайрцагтай гоёлоо зарж борлуул аа! Түүгээр чи яах гэсэн юм бэ? Эд хогшил дэмий дарж байх хэрэг юу билээ. Танюшка өсөөд ч тэр бүхнийг ганцаар эдэлж барах биш. Баячуул худалдаачид ийм үнэтэй цайтай эдийг чинь шүүрээд авна. Энэ чинь бидний муусайн хувцсан дээр зүүх гоёл биш. Худалдаж борлуулаад мөнгийг нь хэрэглэсэн нь чамд дээр шүү дээ гэж төрөл саднаараа яншиж гарлаа.

	Нэг үгээр хэлэхэд зарж үрүүлэх гэж ятгаж эхэлжээ. Авъя гэсэн хүн улай үзсэн хэрээ шиг тал талаас нь цуглав. Бүгд л худалдаачид ажээ. Зарим нь зуу, зарим нь хоёр зуун цаас өгчээ.

	— Үр хүүхдийг чинь өрөвдөж, бэлэвсэрч хоцорсон болохоор чинь нигүүлсэж байна бид гэж бас манж үг хэлнэ.

	Тэд бүсгүйн толгойг эргүүлэх санаатай байсан авч дөнгөсөнгүй.

	Хэрэггүй юухнаас ч сольчих эд биш шүү гэж аравны дарга явсан өвгөний захиж байсныг Настасья мартаагүй ажээ. Яаж ч бодсон хайр сэтгэлтэй болж ханилан суусан нөхрийнхөө бэлэг болгож дурсгасан юмыг үгүй хийх нь хайран санагдана.

	— Битгий худалдаач, ээж минь битгий худалдаач! Аавыгаа дурсаж хадгалж явъя. Үгүй хийснээс би ажил хийж амь зуулгад чинь нэмэр болъё гэж охин нь гуйгаад болсонгүй.

	Степанаас хоёр хүү, нэг охин ийм гурван хүүхэд өнчрөн хоцорчээ. Хоёр хүү нь яах вэ, харин охин нь эцэг эх хоёрынхоо алинтай нь ч огт төсгүй ажээ. Степаныг амьдад, тэр охиныг бүр тохойн чинээхэн байхад улс амьтан их гайхдаг байжээ. Охид, хүүхнүүд төдийгүй, харчуул хүртэл:

	— Степан минь, танай энэ охин зургийн хуар л гэсэн үг юм аа. Ийм хөөрхөн амьтан бас төрдөг өө! Борхон царайтай цэв цэнхэр нүдтэй. Манайхны охидтой ч зүйрлэшгүй амьтан юм аа гэлцдэг "байжээ.

	— Үүнийг гайхах юу байх вэ. Аав нь хар багаасаа газар сэндчиж явлаа. Нүднийх нь цэнхрийг ч гайхах хэрэггүй. Турчанинов эзэнд бишгүй л их ногоолин олж өглөө шүү дээ. Үүний минь дурсгал болж үлдсэн нь л энэ байхгүй юу гэж Степан наргиа болгодог байсан юм.

	Степан охиноо, дурсгал минь гэж өхөөрддөг байлаа. Охиндоо юу ч авч өгсөн заавал цэнхэр ногоон өнгөтэйг шилнэ.

	Хүн бүрийн нүд булаасан ийм нэг охин өсөж торниж байлаа. Үнэндээ ч ёслолын бүсний цацгаас унасан торгон утас шиг содон хүүхэд ажээ. Хүнээс бишүүрхүү тэр охиныг хүн бүр л Танюшка минь. Танюшка минь гэж өхөөрдөнө. Хүн бүгдийн хайр булаасан арга ч үгүй хөөрхөн охин билээ! Гагцхүү эх нь санаа алдан байж:

	— Хөөрхөн л амьтан даа. Бид хоёрынх яасан ч биш ээ. Охиныг минь хүн сольчихсон байх гэж хэлдэг байлаа.

	Энэ охин Степаныг үгүйлж шаналаад бүр хатаж хоцорчээ. Үргэлж уйлж, эцэж тураад хоёр дүрлийсэн нүд л үлджээ. Эх нь ногоолин хайрцгаа Танюшкад өгч уйтгарыг нь сэргээж байя гэж боджээ. Бүсгүй хүүхэд нялх ч гэсэн багаасаа өмсөж зүүх дуртай байдаг хойно доо. Танюшка хайрцагтай гоёлыг гаргаж тавилаад, алийг нь ч зүүсэн өөрт нь тааруулж хийсэн мэт зохиж байх нь гайхалтай. Заримыг нь яаж хэрэглэдгийг эх нь мэдэхгүй байхад Танюшка бүгдийг мэдэх ажээ.

	— Ээж ээ, аавын бэлэг ямар гойд сайхан бэлэг вэ? Наранд ээж суух шиг дулаахан, бас зөөлхөн юмаар илээд байх шиг санагдах юм гэж Танюшка ярьдаг байв.

	Настасья урьд нь зүүж үзсэн болохоор хуруу нь чинэрэн хөхрөөд, чих нь унжиж өвдөн, хүзүү нь хүйт оргиж байсныг санаад: «Энэ ч жирийн биш ээ. Нэг ч учиртай» гэж Настасья бодмогц авдартаа далд хийжээ. Түүнээс хойш Танюшка:

	— Ээж минь, аавыг бэлгийг өгч тоглуулаач дээ! гэж нэхэж гуйгаад амраахыг болив гэнэ.

	Настасья заримдаа ширүүлэвч эх хүний сэтгэл гэгч хэзээд өрөвчхөн байдаг хойно доо:

	— Битгий эвдчихээрэй! гэж захиад хайрцагтайгаа гаргаад өгнө.

	Хожим нь Танюшка томроод ирэхийн хамт хайрцагтай гоёлыг өөрөө аваад байх болжээ. Хоёр хүүгээ дагуулаад ээжийгээ өвс хадахаар ч юм уу, өөр ямар нэг ажлаар эзгүй байх хойгуур Танюшка гэрээ сахиж хоцордог байжээ. Юуны урьд ээжийнхээ захиснаар аяга шанага угаах, ширээний бүтээлэг сэгсрэх, гэр орон пингээ шүүрдэж цэвэрлэх, тахиа шувуугаа хооллох, гал тогоогоо янзлах ажлаа яаруухан амжуулаад ногоолин хайрцагтай гоёлоо аваад сууна. Тэр үед дээд талын авдраас ганц үлдсэн бөгөөд тэр авдар нь ч хөнгөрчихсөн байжээ. Дээр нь байгаа авдрыг мухар сандал дээр авч тавиад доод авдраас ногоолин хайрцагтай гоёлоо гаргаж бахархан зүүж үздэг байв.

	Нэг өдөр хулгайч орж иржээ. Тэр хулгайч өглөө эрт хашаанд орж нуугдсан байсан ч юм уу, эсвэл амьтанд ч үзэгдэлгүй орж ирчхээд нэг газар нуугдсан юм уу, ямар ч л гэсэн гаднаас ирж явахыг нь айлын хүмүүсээс харсангүй байв. Огт танихгүй тэр хүний байдал төрхийг ажихад хэн нэгэн хүн зааж өгч явуулсан бололтой байв.

	Эхийгээ ажилд гараад явмагц Танюшка гэр орныхоо ажлыг хийчхээд аавынхаа бэлэглэсэн гоёлоор тоглохоор гэрт орж, толгойн өмсгөлийг өмсөөд, ээмгээ зүүж суутал хулгайч гэнэт ороод иржээ. Танюшкаг эргэж харахад үүдэнд нь сүх барьсан танихгүй хүн зогсож байв. Үүднийхээ пинг шүүрдэж цэвэрлээд, буланд нь тавиад орхисон сүх нь мөн байлаа. Танюшка айчхаад яахаа ч мэдэхгүй суутал хулгайч эр сүхээ хөсөр унаган хоёр гараараа нүдээ дарж:

	— Ээ бурхан минь би сохорлоо, нүд сохорлоо! гэж гиншин хоёр нүдээ нухан ёолж байв.

	Тэр хүнд гай зовлон учирсныг Танюшка үзээд:

	— Ах аа, та яаж манайд орж ирэв? Сүх юунд барьсан бэ? гэж асуухад тэр хулгайч хариу хэлэлгүй ёолон нүдээ нухаж байлаа.

	Танюшка өрөвдөж шанагаар ус хутгаж өгөх гэтэл тэр хүн

	— Ээ, надад бүү ойрт! гэж хэлээд үүд рүү ухарсаар пинд орж Танюшкаг гаргахгүй гэж үүд даран суужээ. Танюшка цонхоороо гарч хөрш айлдаа очиж хэлэв. Тэд нь ирж юун хүн ямар хэргээр явааг нь асуужээ. Үл таних тэр хүн жаалхан хулгаж байснаа

	— Явуулын хүн би, юм гуйхаар орсон юм. Гэтэл нүд нэг л аягүй болчихлоо хэмээн өчив.

	— Нүдэнд минь нарны туяа л харвах шиг болсон, сохорлоо л гэж бодлоо. Халуунаас болов уу, яав мэдэхгүй гэжээ.

	Аавынхаа бэлгийг үзэж суухад тэр хүн сүх барьж орж ирснийг Танюшка айлынхаа хүмүүст хэлсэнгүй.

	«Сүйдтэй болсон юм алга. Магад хашааныхаа хаалгыг задгай орхиж, тэгээд явуулын хүн орж очсон биз. Нүд нь яасан ч юм бэ дээ. Ийм юм алийг тэр гэх вэ» гэж айлын нь хүмүүс бодсон боловч эхийг нь иртэл тэр хүнийг хориод явуулсангүй. Настасьяг хоёр хүүтэйгээ ирэхэд явуулын хүн айлынханд нь ярьснаа хэлжээ. Нэгэнт юмаа бүрэн байгааг үзээд Настасья нэхэл дагал бололгүй явуулжээ. Хөрш айлынхан нь ч гэр гэртээ харьцгаав.

	Юу юу болсныг Танюшка ээждээ нэгд нэггүй ярилаа. Хайрцагтайг л авахаар ирж дээ, тийм ч амархан аваад явчих эд биш юм гэдгийг Настасья ойлгожээ.

	«Ер нь далд хийж олигтойхон хямгадаж байх нь зөв байна» гэж Настасья бодов.

	Тэгээд хайрцагтай гоёлоо хүүхдүүдээс нууцаар авч шалан доорх зоориндоо булчихжээ.

	Настасья хоёр хүүгээ дагуулаад бас л ажилд явжээ. Танюшка хайрцагтай гоёлоороо тоглох гэж эрээд олсонгүй сэтгэл зовнин суутал гэнэт халуу төөнөх шиг болжээ. Яасан жигтэй юм бэ? Хаанаас халуу төөнөв? гэж бодож эргэн тойрон ажиглаж харвал шалан дороос нь гэгээ туслаа. Түймэр үү? гэж айгаад зоорь луу өнгийвөл нэг булангаас нь гэрэл цацарч байх ажээ. Хувинтай халуун ус аваад цацан завдтал гал ч харагдсангүй, утаа ч үнэртсэнгүй. Гэрэл гарч байгаа буланд ухсанд ногоолин хайрцаг нь булаатай байв. Тагийг нь авч харахад эрдэнийн чулуунууд нь урьд урьдынхаас улам сайхан болсон мэт өнгийн гэрэл цацарч зооринд нар тусах шиг саруулхан болжээ. Танюшка ногоолин хайрцгаа байшиндаа авчирсангүй, тэнд нь ханатлаа тоглож авчээ.

	Тэр өдрөөс эхлэн Танюшка хайрцагтай гоёлоороо байнга тоглодог болов. «Хэнд ч мэдэгдэхээргүй сайн нууж дээ би» гэж эх нь бодож явав. Охин нь харин гэр харж үлдээд зав чөлөө гарвал л эцгийн үнэт бэлгээр нааддаг байлаа.

	— Арга тасарвал л худалдана даа гэж хэлээд Настасья садан төрлийн хүмүүст хайрцагтайгаа худалд гэж үг хэлүүлдэггүй байжээ.

	Ямар ч хэцүү үе тохиолдсон худалдахгүй тэсээд л байж.

	Хэдэн жил ийнхүү зүдрэлийн туйлыг үзэн тэсэж байтал хоёр хүү нь ажил хийж мөнгө цаас олж амь зуулга нь засарч ирэв. Охин нь ч зүгээр суусангүй, торгон утсаар хээ угалз хатгаж, элбэнх даруулж урлаж сурчээ. Ийм сайхан хээ угалзыг яаж хатгав, торгон утас хаанаас олов гэж эзний нэрд гарсан урчууд хүртэл ам амандаа гайхах болсон ажээ.

	Бас ийм нэгэн учрал тохиолдсон билээ. Нэг өдөр Настасьягийн үе насны, бор царайтай, намхан нуруутай хүүхэн тэднийд иржээ. Нүд тогтворгүй, хөнгөн шалмаг, үзтэл болгоомжилмоор хүүхэн байв. Маалинган хүүдийтэй юм үүрч, монос модон таяг тулсныг нь бодоход тэнүүлчин гэмээр тэр бүсгүй:

	— Зорьж яваа газар хол, хоёр хөл минь солбихоо болилоо. Эзэгтэй минь танайд өнжиж хонож амраад явж болох сон болов уу? гэж Настасьягаас гуйжээ. Бас л хайрцагтайг авахаар яваа биш байгаа даа гэж Настасья анхлан бодсон хэр нь:

	— Хоргодох байр хайран биш ээ; хонож өнжөөд явахад юу элэгдэх вэ, явахдаа аваад явах биш дээ. Зүдүүхэн л амь зуулгатай улс шүү бид чинь. Өглөө квастай сонгино, орой сонгинотой квасаар л бор хоног өнгөрөөдөг дөө. Өлсөнө гэж айхгүй бол хэд л бол хэд өнжөөд яв даа гэж хэлээд тэр бүсгүйг гэртээ оруулжээ.

	Тэнүүлч бүсгүй таяг, маалинган хүүдийтэй юмаа зуухны аманд тавиад, гутлаа тайлжээ. Настасья үүнийг нь таашаасангүй.

	«Мэнд усаа ч мэдэлцэж амжаагүй шахуу байж хөл нүцгэлж, хүүдийтэйгээ задлаад яасан эрээ цээрээ алдсан эд вэ!» гэж бодсон боловч дуугүй өнгөрөв.

	Бүсгүй хүүдийтэй юмаа задлаад Танюшкаг дуудаж:

	— Хүү минь миний хатгасан хээ угалзыг ирж үз. Хэрэв санаанд чинь таарвал би чамд зааж өгье... Үзтэл амархан сурах самбаатай нүдтэй охин юм! гэв.

	Танюшкаг дэргэд нь очиход захаар нь торгон утсаар хээ угалз хатгаж оёсон даавууны эн үзүүлэв. Гэрээр дүүрэн гэгээ цацарч халуун төөнөх шиг санагдуулсан тийм сайхан угалз хатгасан байлаа.

	Танюшка тэр хээ угалзыг хараад гөлөрч зогсоход тэр бүсгүй инээмсэглэн:

	— Миний оёсон хээ угалз санаанд чинь таарав уу? Суръя гэвэл зааж өгнө дөө гэхэд

	— Суръя гэж Танюшка хариулав.

	— Бодсоны чинь зовлон шүү. Хоолны давс авах мөнгөгүй байхад чи торгон утсаар угалз хатгаж сурна гэнэ ээ! Торгон утас үнэтэй эд шүү гэж Настасьяг зэмлэхэд,

	— Санаа зовох хэрэггүй, эзэгтэй минь. Оёж хатгаж сурвал утас зэрэг ч олдоно. Зочилж хүндэлсний чинь хариуд охинд чинь торгон утас өгнө, нэлээн тэснэ ээ. Цааш нь өөрөө болгоод явна биз. Бидний оёж хатгасан юмыг хүн мөнгөөр авдаг юм шүү. Оёсон хийснээ зүгээр өгдөггүй, идэхтэй уухтайгаа явдаг улс даа гэж бүсгүйг хэлэхэд Настасья зөвшөөрөхөөс өөр аргагүй болж:

	— Торгон утаснаасаа илүүчлэх юм бол сураад авахад бололгүй яах вэ. Авьяас байдаг л юм бол сурч аваг. Чамд би гялайлаа гэж хэлнэ гэв.

	Ингэж тэр тэнүүлч хүүхэн охинд хээ угалз хатгахыг зааж эхлэв. Танюшка заримыг нь урьд мэддэг байсан юм шиг дорхноо сурчээ. Хүний хүнд байтугай эх эцэгтээ эрхэлдэггүй охин чинь тэнүүлч хүүхэнтэй сүйд болов. Настасья нүднийхээ булангаар ажаад:

	«Эхдээ ч ойртохгүй байж, цагаачилж яваа энэнтэй наалдаж нахиад гайгүй ч садантай болж дээ чи» гэж бодно.

	Тэнүүлч хүүхэн улам хорыг нь малтах мэт Танюшкаг охин минь, үр минь гэхээс биш, нэрээр нь нэг ч удаа дуудахаа больжээ. Танюшка ээжийнхээ гомдох болсныг мэдэж байвч биеэ барьж үл чадна. Тэр хүүхэнд бур тэгтлээ итгэж, ногоолин хайрцгийнхаа тухай хэлчихжээ!

	— Манайд аавын минь дурсгал болгож үлдээсэн ногоолин хайрцагтай эрдэнийн гоёл чимэг бий. Ёстой л сайхан чулуу даа! Цагийн үргэлжид ширтээд баймаар санагддаг юм гэж ярьжээ.

	— Охин минь тэр хайрцгаа надад үзүүлэхгүй юу? гэж бүсгүйг гуйхад Танюшка гайтай юм болно гэж огт бодсонгүй:

	— Ээжийг эзгүйд үзүүлье гэж хариулав.

	Ээжийгээ юманд явсан хойгуур Танюшка тэнүүлч бүсгүйг дагуулан шалан доорх зоориндоо орж хайрцгаа үзүүлэв. Бүсгүй ажиглан хараад:

	— Зүүгээд орхи, ямаршуу нь мэдэгдэнэ гэв.

	Танюшка үг хэлэлгүй гоёлоо зүүж эхлэв. Бүсгүй

	— Зүгээр, охин минь таарч байна. Жаалхан засах юм байна гэж хэлээд дэргэд нь ирж шигтгээ чулууг хуруугаараа дарж үзэхэд хүрсэн чулуу бүрээс өнгө өнгийн гэрэл цацарч байлаа. Танюшкад зарим нь үзэгдэвч, зарим нь үзэгдэхгүй ажээ.

	— Охин минь босоод цэх зогс гэв.

	Танюшкаг босож зогсоход бүсгүй түүний гэзэг, нурууг илж

	— Эргээрэй гэж хэлэхээр цаашаа харж зогсоорой, над руу эргэн харж болохгүй шүү. Чигээрээ харж, үзэгдсэн бүгдийг сайн ажиглаж аваарай, үг дуугарч болохгүй гэж захиад, — За эргээрэй гэв.

	Танюшка эргээд зогсов. Төрөхөөс барааг нь хараагүй сүм дуган ч гэмээр сайхан тасалгаа өмнө нь харагдлаа. Өндөр сайхан адрыг нь цэвэр ногоолин баганаар тулж, ханыг босоо хүний чинээ газар ногоолиноор доторлож, мөгөгт нь ногоолин хээ угалз сийлжээ. Гагцхүү үлгэрт гардаг дагина лугаа адил сайхан хүүхэн толинд тусах шиг харагдана. Тас хар үстэй, цэв цэнхэр нүдтэй тэр бүсгүй үнэт эрдэнийн чулуун гоёл чимэг зүүж, өнгө хослон солонгорсон ногоон хамба хилэн платье өмсжээ. Тар платийг зургийн хатны хувцас шиг сайхан оёжээ. Заводын хүүхнүүд хүний дэргэд ийм платье өмсвөл ичээд нүүрээ хийх газар олохгүй сэн билээ. Харин энэ цэнхэр нүдтэй бүсгүй ийм л байх ёстой юм гэсэн шиг ажиг ч үгүй зогсоно. Тэр тасалгаанд хүн дүүрэн цугларчээ. Эрдэнийн чулуун чимэг зүүж, нүцгэн шуу хэнхдэгээ ил гаргасан эмс ч байх ажээ. Гоо үзэсгэлэнгээр тэдний хэн нь ч цэнхэр нүдэн бүсгүйд хүрэхгүй байв.

	Хялман, нүд сөлөр, чих далбагар туулай шиг амьтан цэнхэр нүдэн бүсгүйтэй зэрэгцэн зогсоно. Хувцас хунар нь үзэмж муутай бас алт багадсан юм шиг гуталдаа эрдэнийн чулуу хаджээ. Өрөөснийг нь арваад жил эрж олмоор том чулуу шигтгэснийг нь бодвол заводын эзнээс хол очихгүй. Тэр туулай шиг амьтан цэнхэр нүдэнг шулганан долдгоновч цаадах нь хараагүй юм шиг хялам ч гэхгүй ажээ.

	Танюшка тэр авхайг гайхан ширтэж байснаа гэнэт ажиглаж:

	— Түүний зүүсэн гоёл чимэг аавын минь надад өгсөн бэлэг байна шүү дээ гэж шүүрс алдан хэлтэл юу ч харагдахаа больжээ.

	Тэнүүлч бүсгүй инээмсэглэж:

	— Охин минь гүйцэд үзэж чадсангүй дээ! Гутарч гуних хэрэггүй, цаг ирэхэд гүйцэд харж болно гэжээ.

	Энэ хаана байдаг орд вэ? гэж Танюшка асууж шалгаав.

	— Хааны орд юм аа. Энэ нутгийн ногоолиноор чимсэн танхим билээ. Талийгаач аав чинь тэр чулууг олж өгсөн юм даа.

	— Аавын минь өгсөн гоёл чимгийг өмсөж зүүсэн хэн бэ? Хажууд нь байгаа туулай шиг амьтан юун хүн бэ?

	— Би түүнийг чамд хэлэхгүй. Мөдхөн чи өөрөө таньж авна аа гэв.

	Настасьяг ирмэгц, тэнүүлч бүсгүй тэр дороо явахаар юмаа төхөөрч эхлэв. Тэрээр гэрийн эзэгтэйд мэхийн ёсолж, Танюшкад торгон утас элбэнх боосон жижиг боодолтой юм өгөөд, шилээр жирийн тал гаргаж хийсэн товч гаргаж:

	— Охин минь үүнийг минь бэлэг болгож ав. Оёж хатгахад чинь юм мартаад санаанд орохгүй байх юм уу ер нь хэцүү үе тохиолдвол энэ товчийг авч хараарай. Агшин зуурт хариу өгнө өө гэж хэлжээ.

	Ингэж хэлээд тэнүүлч бүсгүйг явахад хүмүүс түүний барааг хараад хоцорчээ.

	Тэр үеэс Танюшка үйлэнд уран гэж зард гарлаа. Нас биед хүрч, хадамд очих цаг болжээ. Заводод ажил хийдэг залуус Настасьягийн цонхыг нүдэндээ эвэр ургатал ширтэвч Танюшкад ойртож зүрхэлдэггүй байлаа. Уйтгартай, сэрвүү зантай, чөлөөтэй энэ охин юу боллоо гэж хамжлага эртэй суух вэ дээ. Тэгж үйлээ эдэлье гэж хэн бодох бил ээ?

	Үйлэнд уран Танюшкаг баян эздийнхээр ч андахгүй мэдэх болж, хүн явуулах болов. Зарц нараасаа нас залуу, царайлгийг нь шилж оосортой цаг зүүлгэн гоёж гоодоод их хэргээр яваа бололтой Танюшкагийнд илгээх болжээ. Энэ залууд царай өгч юу магад, хэрэв тал өгвөл эрхэндээ оруулаад авч болох юм гэж бодох бүлгээ. Гэвч тэдний санаан дураар болсонгүй. Танюшка ажлын талаар хэдхэн үг солиод тэдний яриаг огт анзаардаггүй байв.

	Бас тэгээд Танюшка тэднийг дооглон:

	— Яв даа хонгор минь, яв! Цаадуул чинь хүлээж байгаа шүү. Цагаа хуучруулж, оосрынх нь зэсийг цухуйлгачих вий гэж тэд чинь айж байгаа даа. Чи цаг зүүж үзээгүй болоод үргэлж оролдоод байх юм гэж хэлнэ.

	Ийм үг сонссон эзэд ноёдын зарц нар халуун усаар шазлуулсан нохой мэт сүүлээ тас хавчин зугтахдаа:

	— Ийм хүүхэн байдаг юм уу? Цэнхэр нүдэлсэн чулуун хөшөө чамайг! Чиний зэргийн юмыг ч олохдоо олно хэмээн дотроо дургүйцнэ.

	Ийнхүү шаралхавч сэтгэл татагдах ажээ. Эздийн илгээсэн зарц нар хожим нь Танюшкагийн гоо үзэсгэлэнг хэзээ ч мартаж чаддаггүй байв. Увдисаар татагдах адил Танюшкагийн гэрээс холуур гарах ч байсан заавал цонхоор нь очиж хармаар санагддаг ажээ. Баяраар, заводод ажилладаг эхнэргүй харчуул бараг бүгдээрээ хэрэгтэй юм шиг Танюшкагийн гадаа цуглардаг байжээ. Цонхны хавь орчмыг чийрлэж гүйцсэн боловч Танюшка харц үл шагнах ажээ.

	Настасьягийн хөрш хүүхнүүд:

	— Чиний Татьяна юун сэхүүн зантай охин бэ? Үеийнхээ охидтой ч үерхэхгүй, залуу харчуулыг ч тоохгүй, хаад ноёдын бэр болох гэсэн юм уу? гэж зэмлэхэд:

	— Ээ, хүүхнүүд минь, надад мэдэх юм алга. Уул нь ухаантай л охин юм сан, тэр явуулын увдист эхнэр л ийм болгож орхилоо. Юу ч хэлсэн илбэт товчоо гөлрөөд суух юм. Тэр муу товчийг нь хөсөр хаямаар санагддаг. Гэтэл оёж хатгахад нь хэрэгтэй бололтой. Торгоны өнгө солих, өөр ямар нэг юм бодож гайхахдаа товчоо авч харах юм билээ. Товчоо надад үзүүлсэн. Миний нүдний хараа муудсан юм байлгүй, юу ч олж хараагүй. Заримдаа зодмоор санагддаг юм. Охин минь ажилд хичээнгүй, түүнийхээ хүчээр л амь зууж байна шүү дээ. Ингэж бодож суугаад би уйлдаг. Тэгэхэд охин минь «Ижий минь ээ, би хувьгүй хүн гэдгээ мэдэж байна. Тэгээд хэнд ч тал өгч, тоглоом зугаалгад очдоггүй юм. Хүнийг дэмий уйтгар гунигт унагаж юу хийх вэ дээ? Үргэлж цонхны дэргэд суудгийн учир бол ажлаас болоод тэгдэг юм даа. Би ямар муу юм хийгээ вэ? Юунд намайгаа ингэж зовоодог юм бэ?» гэж учирладаг юм. Ингэж байгаа хүнийг чинь юу ч гэх вэ дээ! гэж Настасья хэлдэг ажээ.

	Нэг үеэ бодвол тэд амь зуулгаар овоо болжээ. Танюшкагийн хатгамал амьтны шохоорхдог зүйл болж завод, манай хотоор зогсохгүй хол нутагт хүртэл мэддэг болж багагүй хөлс өгч юм оёулах болов. Чадал сайтай эр хүнд ч ийм мөнгө олно гэдэг амаргүй хэрэг билээ.

	Нэг шөнө гал гарч тэдэнд гай зовлон учрав. Малын хашаа, завь, тэрэгний морь, үнээ, хамаг эд хогшил нь шатаж, тэд өмсөж байсан хувцаснаасаа өөр юмгүй хоцорчээ. Настасья харин ногоолин хайрцгаа шүүрч аваад гарчээ. Маргааш нь Настасья хүүхэн:

	— Одоо ч ээндээ туллаа. Хайрцгаа худалдахаас даа гэхэд: хоёр хүү нь:

	— Худалдъя, ээж минь. Хямдруулж өгч болохгүй шүү гэж зэрэг зэрэг хэлэв.

	Танюшка нууцгайхан илбэт товчоо харахад цэнхэр нүдэт бүсгүй, худалдвал худалдаг гэж дохиж байв. Хайртай гоёл чимгээ худалдах нь Танюшкад хэцүү байжээ. Эцгийнх нь дурсгасан энэ хайрцагтай гоёл тэртэй тэргүй энэ цэнхэр нүдтэд очихоос хойш яая ч гэхэв дээ. Танюшка санаа алдан байж:

	— Цаг нь ирсэн хойно худалдахаас яах вэ дээ гэж гарлагашаан хэлсэн боловч сүүлчийн удаа хайрцгаа нээж харсангүй. Орох оронгүй болж, айлдаа толгой хоргодож байгаа улс яаж ч хайрцагтай гоёл дэлгэж суух билээ.

	Ийм яриа болж байх зуур худалдаачид бэлэн зэлэн цугларчихсан байлаа. Ногоолин хайрцагтай гоёлыг нь авах гэж тэд ч гэр орны нь галдсан байж болох юм. Худалдаачин хүн гэдэг авах олохын төлөө хуруу хумс нь загатнаж байдаг улс даа. Хүүхдийг нь өсөөд ирэхэд таван зуу, долоон зуу хүргэж ахиу үнэ өгөх болов. Нэг худалдаачин мянга шахуулж үнэ өгчээ. Заводынхон хогшилжиж болохуйц их мөнгө олдог улс билээ. Настасья хайрцагтайгаа хоёр мянгаар өгнө гэж үнэ хэлжээ. Худалдаачид үнэ тохиролцохоор ирэхдээ бие биеэсээ нууж бага сага нэмж байв. Үнэхээр нэг нэгэндээ алдчихгүйг хичээх олз билээ. Ийнхүү худалдаачид үнэ тохирч чадахгүй байтал Хээрийн заводод шинэ захирагч ирлээ.

	Урьд заводын захирагч удаан тогтдог байсан боловч сүүлийн хэдэн жил олон хүн солигджээ. Степаны амьд байхад захирагч байсан өмхий новшийг хөгшин эзэн нь Крылатовскт шилжүүлсэн юм. Оронд нь Түлэнхий бөгсөт гэгч хочтой эрийг захирагч болгожээ. Ажилчид түүнийг халуун гулууз дээр суулгаж бөгсийг нь түлсэн ажээ. Зандалчин Северьян гэгч хүн түүний халааг авчээ. Зэст уулын эзэгтэй энэ захирагчид хоосон чулуунаас өөр юм хайрласангүй. Дараа нь бас хоёр гурван хүн солигджээ. Тэгээд энэ шинэ захирагч ирсэн юм.

	Харь газраас ирсэн, олон омгийн хэл мэддэг хүн хэр нь орос хэлэнд тааруухан байсан гэж ярьдаг. Гагцхүү зод гэдэг үгийг оросоор цэвэрхэн бөгөөд Зоод! гэж уртаар дуудан, ихэмсэг байдалтай хэлдэг ажээ. Ямар нэг гачигдал зовлонгоо ярьж эхэлмэгц л: — Торлогд! хэмээн зандарна. Иймд түүнд Торлог гэж хоч өгсөн нь тэр байжээ.

	Харин энэ торлог тийм ч муу хүн биш билээ. Зандчиж хашхирч байвч ажилчдыг нэг ч удаа залхаах газар өгч байсангүй. Тэндхийн ташуурчид бүр хийх ажилгүй болжээ. Торлогийг захирагч болсон үед ажилчид бага зэрэг амсхийсэн билээ.

	Хөгшин эзэн нас өтөлж тэнхээ чадал нь доройтжээ. Үхэхээсээ өмнө ганц хүүгээ тайж хүний охинтой суулгая гэж бодсон юм байжээ. Эзний хүү амрагийн холбоотой нэг хүүхэнтэй байсан бөгөөд түүндээ үнэнч сэтгэлтэй ажээ. Яая даа байз? Эвгүй л юм болж байна, худ худгуй нар мэдчихвэл яана? гэж хөгшин эзэн эргэцүүлэн бодож байгаад хүүгийнхээ амрагийн холбоотой хүүхнийг хөгжимчин залуугийн эхнэр бол гэж ятгахаар шийджээ. Тэр хөгжимчин эзний хүүхдүүдэд хөгжим, харь хэл заадаг байсан юм.

	— Чи хэдий болтол ганцаараа, муу нэртэй явах хүн бэ? Нөхөрт гар! Би чамд инж төхөөрч өгье. Нөхрийг чинь хээрийн заводод захирагчаар явуулна. Тэнд ажил зүгээр байгаа. Ажилчдыг л хатуу баривал болох нь тэр. Хөгжимчин ч гэсэн захирагч хийж чадах байлгүй. Чи түүнтэй хээрийн заводод очиж суувал хэнээс ч илүү амь зууж явах болно. Олны хайр хүндэтгэлийг хүлээсэн цорын ганц хүн болно шүү. Юу нь тусгүй вэ? гэж ятгажээ.

	Тэр хүүхэн хүнтэй хэл амаа ололцож чаддаг хүн байжээ. Эзний хүүтэй түр тар гэсэн үе нь таарсан уу, эсвэл тийм залирхаг хүүхэн бил үү:

	— Би ч хэлж зүрхлэхгүй байсан болохоос аль эртний хүслэн болж явсан юм гэж хэлжээ.

	Хөгжимчин залуу анхандаа:

	— Би дургүй байна. Завхай хүүхэн гэж олонд нэр муутай хүн гэж зөржээ.

	Эзэн угаас зальтай хүн. Насаараа завод эзэмшиж баяжсан нь талаар биш билээ. Хөгжимч залууг дор нь нугалаад авчээ. Айлган сүрдүүлж, хуурч мэхэл ээ юу, аль эсвэл согтоож авч үг алдуулсан ч юм уу, бүү мэд, төдхөн л тэр хоёрыг суулгаж, хурим хийгээд хээрийн завод руу явуулжээ. Ингэж торлог манай эндхийн заводын захирагч болсон билээ. Захирагчаар удаагүй нь болохоос гэм халгүй амьтан байсан юм. Хожим нь түүнийг захирагчаас халж оронд нь заводынхны дотроос Даалин хацартыг захирагч болгоход ажилчид харамсаж билээ.

	Худалдаачид, Настасьягаас ногоолин хайрцагтай гоёлыг нь салгах гэж эргүүлдэж байсан тэр үеэр торлог эхнэртэйгээ ирсэн юм. Торлогийн эхнэр эрчүүлийн дур татам улаа бутарсан хацартай, цагаан хүүхэн байж билээ. Эзний хүү хаанаас тааруухан хүүхэн авъя гэж бодох вэ дээ. Шилэлгүй яах вэ! Ногоолин хайрцагтай чимэг зүүлт худалдах гэнэ гэж торлогийн эхнэр сонсжээ. «Очиж үзье байз, үнэндээ хэрэг болох юм байж юун магад» гэж бодоод гоёж гоодож аваад Настасьягийнд иржээ. Тэдэнд заводын морь тэрэг хэзээд бэлэн байна газар даа!

	— За хонгор минь ямаршуу юм зарах гээд байгаа юм бэ, надад үзүүлээд орхи гэжээ.

	Настасья хайрцагтай гоёлоо гаргаж үзүүлэв. Торлогийн эхнэр ихэд гайхан нүд нь орой дээрээ гарчээ. Энэ эхнэр Сам Петербурк хотод өсөж хүмүүжээд, эзний хүүтэй харийн олон орноор хэсэн явж, юм үзэж нүд тайлсан болоод гоёл чимгийн сайн мууг ялгаж мэдэхүйц билээ. «Юун гайхалтай хэрэг вэ? Хатан хааны эдэлдэггүй ийм гоёл чимэг очиж очиж гэр орноо шатаасан хээрийн заводын нэг ядуу хүүхэнд байна гэнэ ээ! Надаас хүн урьтчих вий дээ» гэж боджээ.

	— За, ямар үнэтэй юм бэ? гэж асуулаа.

	— Хоёр мянгаар л өгөх санаатай даа гэж Настасья хэлэв.

	Даамалтны авгай ёсыг бодож үнэ хаялцсан дүр үзүүлснээ:

	— За хонгор минь цуг явъя! Хайрцгаа авч манайд очоод мөнгөө бөөн ав гэлээ.

	Гэвч Настасья түүний үгэнд орсонгүй.

	— Манай энд заншил өөр. Авах хүн бөхгөр, өгөх хүн гэдгэр. Мөнгөө л аваад ирвэл хайрцагтай гоёл чинийх болно гэж хэлжээ.

	Яг ч үгүй хүүхэн юм гэж даамалтны авгай мэдээд мөнгө авчрахаар явахдаа:

	— Хонгор минь, намайг иртэл хайрцгаа битгий хүнд өгчхөөрэй гэж захижээ.

	— Найдаж болно. Би хэлсэн үгэндээ хүрнэ. Орой болтол хүлээе. Цааш нь яасан ч миний дур шүү гэж Настасья өгүүлэв.

	Анаад байсан худалдаачид торлогийн эхнэрийг явмагц Настасьягийнд нэгэн зэрэг гүйлдэн ирж:

	— За яав? гэж асуужээ.

	— Худалдчихлаа.

	— Хэдээр?

	— Хэлснээрээ л хоёр мянгаар өглөө.

	— Чи солиороо юу? Нутгийн бидэндээ өгөхгүй, харийн хүний гарт атгуулна гэнэ ээ! гэж зэрэг зэрэг зэмлээд үнэ нэмж эхлэв.

	Гэвч Настасья тэдний урхинд баригдсангүй

	— Та нар л ингэж эргэж хургаж сурсан улс байх. Би ингэж үзээгүй. Бүсгүй хүнд өгье гэчихсэн юм. Одоо ярих юм алга даа! гэжээ.

	Торлогийн эхнэр төдхөн эргээд ирэв. Мөнгөө авчирч баруун зүүн гараар солиод хайрцагтай гоёлоо бариад босго алхмагц Танюшкатай халз тулгарав. Настасья охиныгоо эзгүйд хайрцагтай гоёл чимгээ худалдсан юм байжээ. Даамалтны авгай хайрцгийг нь аваад гарч явахыг Танюшка харж илбэт товчинд үзсэн хүүхэн биш байгаа даа гэсэн шиг ажиглав. Торлогийн эхнэр бүр ч гөлрөн ширтэж:

	— Яасан сонин юм бэ? Хэний хэн гэгч вэ? гэж асуув.

	— Хүн бүгд л охин минь гэдэг юм. Чиний авсан хайрцагтай гоёлын эзэн нь дээ. Ягтаа тулаагүй бол ч худалдахгүй ёстой эд ээ. Охин минь хар нялхаасаа тоглож өссөн юм. Тоглож суугаад, — Дулаан төөнөөд, ямар сайхан юм бэ гэж магтдаг сан охин минь. Одоо үүнийг яриад яах вэ дээ! Гээсэн юм гэдрэг ирэхгүй! гэсэн үгтэй юм гэхэд,

	— Ингэж бодох чинь дэмий, хонгор минь. Ийм чулуун гоёл чимгийг яахаа би мэднэ ээ гэж торлогийн эхнэр хэлээд, — Энэ ногоон нүдэт цэвэрхэн төрснөө мэдээгүй байгаа нь яамай даа. Иймд хүүхэн Сам-Петрбурхт үзэгдвэл хаад ноёдыг ч хөл алдуулж мэднэ. Миний тэнэг хар Турчанинов ч гэсэн барааг нь харахгүй байвал зүгээр юм сан» гэж дотроо бодож байжээ.

	Авгай ийм бодолтой Танюшкатай зөржээ.

	Тэр авгай гэртээ ормогц:

	— Хонгор найз минь би чинь одоо чи байтугай Турчаниновынханы царайг ч нэг их харахгүй шүү. Юухан л болбол баяртай даа! Сам-Петербурхт ч юм уу харь оронд очиж, хайрцагтай гоёлоо худалдаад, хэрэг гарвал чам шиг эрийг хорь гучаар нь олоод авна даа гэж гайхуулжээ. Олж ирсэн гоёл чимгээ зүүж үзье гэж санах ажээ. Бүсгүй хүн хойно аргагүй дээ? Толиныхоо өмнө гүйж очоод юуны өмнө толгойн өмсгөлийг өмсжээ. Тэсэж ядтал үсийг нь урахад, 

	— Ёо ёо энэ чинь юу вэ? хэмээн орь дуу болж байж арай гэж салгажээ. Тэсэж чадсангүй, ээмгээ зүүж арай л чихнийхээ гэдсийг цуулчихсангүй. Бөгжийг хуруундаа хийчхээд салгаж авч чадахгүй, саван түрхэн оролдсоор байж арай чамай салгажээ. Арай чам шиг хүн эдлэх эд биш байна даа! гэж нөхөр нь шоолж суужээ.

	«Ямар жигтэй юм бэ? Хот орж инжаан нарт үзүүлье. Тааруулаад өгнө биз. Харин чулууг нь сольчих вий дээ» гэж торлогийн эхнэр боджээ.

	Хэлсэндээ хүрдэг улс даа. Маргааш өглөө нь морин тэрэг хөллөөд хот руу довтолгожээ. Заводын гурвалсан морь тэргээр явахад холдох газар биш билээ. Хамгийн итгэлтэй инжааныг сурагласаар олоод очжээ. Нас сүүдэр дээр гарсан тэр инжаан ажлаа мэддэг хүн билээ. Өвгөн инжаан ногоолин хайрцгийг эргүүлж тойруулж үзэж үзэж хэнээс авав гэж асуужээ. Эзэн авгай мэдсэн дуулснаа тоочлоо. Инжаан өвгөн хайрцгийг эргүүлж тойруулж үзэх авч чулууг нь огт харахгүй байв.

	— Би чадахгүй юм байна. Өөр юу л бол хийлгэ. Энэ хайрцагтай зүүлт чимэг манай эндхийн инжаан нарын хийсэн эд биш ээ. Тэд чинь биднийг дагуулах улс биш шүү гэжээ.

	Торлогийн эхнэр аль ч учрыг ололгүй бухимдан өөр инжаанд очжээ. Тэд бүгд үгээ нийлүүлсэн мэт үнэт чулуун гоёлыг огт харахгүй хэр нь хайрцгийг эргүүлж тойруулж сонирхон үзээд, засаж янзалж өгөхөөс эрс татгалзсан ажээ. Тэгэхээр хүүхэн заль гаргаж энэ хайрцагтай гоёлыг Сам-Петербурхээс олж ирсэн юм. Тэнд инжаан бүр ийм зүүлт чимэг хийдэг юм билээ гэжээ. Ийнхүү оргүй худал хэлэхийг нь сонсож суусан инжаан инээж:

	— Энэ хайрцагтай гоёлыг хаана хийснийг би мэдэж байна. Тэр инжааны тухай бишгүй л дуулсан. Бид тэр инжаантай эн зэрэгцэх улс биш. Тэр инжаанаас айдаг улс юм даа гэж боджээ. 

	Охин минь энэ гоёл чимгийг өмсөх зүүх дуртай байсан гэж хайрцгийн эзэн ярьж байсныг санаад: «Тэр ногоон нүдтэй охинд тааруулж хийсэн болов уу? Тийм бол гай болох нь тэр шүү!» хэмээн ухаарчээ.

	Тэгээд сэхээ авч:

	«Надаас юу унах вэ! Баян болоод тэнэгдүүхэн хүүхэнд худалдаад мөнгөө олоод авдаг байгаа даа. Тэр тэнэгийн яаж зовлонгоо эдлэх нь надад хамаагүй хэрэг» гэж шийдээд Хээрийн завод руу буцсан ажээ.

	Гэртээ ирэхэд өвгөн эзэн таалал болж гэсэн сураг дуулджээ. Торлогийг аятайхан аргалсан хэр нь үхэлд дөнгүүлж, хүүгээ ч гэрлүүлж амжсангүй яваад өгчээ. Хүү нь толгойгоо мэдэх эзэн болжээ. Түдсэн ч үгүй торлогийн эхнэр эзний хүүгээс зурвас авчээ. Хайрт хонгор минь цас мөс хайлж, хаврын урь орох цагаар би заводоор ирж үзэгдээд чамайгаа аваад буцна даа. Тэр хөгжимчин залууг чинь хаана ч гэсэн чихэж орхино гэж тэр зурваст өгүүлсэн байв. Торлог яаж ч байгаад юм үүнийг мэдэж хэрүүл шуугиан дэгдээжээ. Юу ч гэсэн торлог заводын даамал хүн болохоор эхнэрээ хүнд булаалгана гэдэг олны өмнө ичгүүртэй билээ. Гутрахдаа хамт ажил хийдэг хүмүүстэйгээ нийлж архи уудаг болжээ. Цаадуул нь хүний мөнгөөр уухдаа сүрхий байлгүй яах вэ. Нэгэн өдөр цуглараад наргиж байтал нэг архичин:

	— Манай завод дээр нэг сайхан охин өсөж бий дээ. Тийм сайхан охиныг хямд эрж олохгүй шүү хэмээн сайрхаж ярив.

	— Хэний охин бэ? Гэр нь хаана байдаг вэ? гэж торлог асуув.

	Цаадуул нь охины тухай ярьж, таны авгай тэр айлаас хайрцагтай зүүлт чимэг худалдаж авсан шүү дээ гэж ногоолин хайрцгийг цухас дурсжээ.

	— Харах сан гэж торлогийг хэлэхэд цаадуул нь аян шалтаг: — Одоо ч явсан болно. Ямаршуу байшин барьсныг нь очиж үзье. Хамжлагаас чөлөөлөгдсөн айл, гэсэн ч заводын дэвсгэр нутагт байшингаа барьсан. Хэрэг гарвал үүгээр нь ч хавчиж болох шүү дээ гэлцэв.

	Ингээд хоёр гурван хүн торлогтой хамт явжээ. Настасьяг бусдын эдлэн газраас авч уу, шонгийн хоорондох зай тохирч байна уу, үгүй юу гэж үзэхээр хэмжих мод бариад очжээ. Газар хэмжиж үзээд тэднийг Настасьягийнд ороход Танюшка гэртээ ганцаар байжээ. Торлог охиныг хараад үг ч дуугарч чадахгүй зогсов. Ийм гоо үзэсгэлэнт бүсгүйтэй дайралдаж үзээгүй торлог мангуу юм шиг гөлрөн зогсоход Танюшка огт анзааралгүй дув дуугүй сууна. Торлог жаал сэхээ орж:

	— Та юу хийж суугаа юм бэ? гэж асуухад

	— Захиалгаар юм оёж байна гэж Танюшка хэлээд оёж байгаа юмаа үзүүлэв.

	— Би юм оёулбал болох уу?

	— Үнэ нь л таарвал бололгүй яах вэ.

	— Та надад өөрийнхөө дүрийг торгон дээр хатгаад өгч чадах уу? гэж Торлог асуулаа.

	Танюшка илбэт товчоо сэмхэн харвал ногоон нүдэт хүүхэн, захиалга ав гэж байгаа бололтой толгой дохиод өөдөөс нь зааж байв.

	— Би өөрийгөө танд оёж өгөхгүй. Харин эрдэнийн чулуун гоёл чимэг зүүсэн, хатан хааны хувцас өмссөн нэг бүсгүйн дүр миний санаанд илхэн байдаг юм. Тэр бүсгүйн дүрийг хатгаж өгч чадна аа. Үнэ ихтэй л байх даа гэжээ.

	— Санаа зоволтгүй. Зуу, хоёр зуун цаас ч өгсөн болно. Өөртэй чинь адилхан байвал болох нь тэр.

	— Нүүр царайг адилхнаар хатгаж болно. Хувцас нь л өөр болох байх шүү.

	Ингээд зуун цаасаар хөлс тохирчээ. Сарын дараа ирж аваарай гэж Танюшка хугацаа зааж хэлэв. Торлог захиалсан юмаа үзэх нэрийдлээр байн байн гүйж ирэх боловч огт өөр бодолтой ирдэг ажээ. Торлогийн сэтгэл шаналдаг болсныг Танюшка огт анзаараагүй царай гарган хэдэн үг соливол солиод дуугүй болчихно.

	— Санааны чинь гарз даа. Дэмий л гутлынхаа улыг барахын нэмэр шүү! гэж хамт наргидаг архичид нь доог хийх болжээ.

	Танюшка хөргөө урлаж дуусгаад өгчээ. Торлог хөргийг үзээд, 

	— Ээ, бурхан минь! Зүүлт чимэг, өмссөн хувцас нь өөр болсноос биш яг өөрийгөө урлаж шүү! гэж хэлээд зуутын гурван дэвсгэр авч өгөхөд:

	— Бид бэлэг авч заншаагүй, гарын ураар амь зуудаг улс шүү гэж хэлээд Танюшка хоёр зууг нь буцааж өгчээ.

	Торлог гэртээ гүйж ирээд өнөөх хөргөө бахархан үзсэнээ эхнэрээсээ нууж далд хийжээ. Архидаж, найр цэнгэл хөөхөө багасгаж заводын ажилд бага сага орох болов.

	Хавар нь шинэ эзэн завод эргэх юм болж хамгийн түрүүнд хээрийн завод дээр ирлээ. Эзнийг ирүүт ажилчдыг цуглуулж мөргөл үйлдээд ноёдын өргөөнд найр цэнгэл, дуу хуур эхлэв. Талийгаач эзнээ дурсаж, залуу эзний амгаланг бэлгэдэн харц ардуудад хүртэл хоёр хөнөг дарс хайрлав. Ийнхүү амыг нь халаажээ. Турчаниновынхан ингэж л юмны аргыг олдог улс билээ. Ноёдын хишиг нэг жүнз архи балгаад дараа нь өөрийнхөө мөнгөөр ууж эхэлжээ. Сайхан л наргиж цэнгэж байх шиг санагдавч хожим нь бодоход сүүлчийнхээ зоосыг архинаас өгчихсөн байлаа. Ингэж найрт уригдах гэдэг ядрахын нэр билээ. Маргааш нь харц ардууд ажилдаа гарч, ноёдын өргөөнд найр цэнгэл үргэлжилжээ. Завиар зугаалах нь зугаалж, мориор ойд явж, хөгжим тоглож цэнгэнэ. Торлог өдөр алгасалгүй хөлчүүрэв. Эзэн амаар нь гартал цутгаг гэж зориуд шийдчихсэн архичныг торлогийн дэргэд суулгажээ. Тэд ч шинэ эзэндээ тал засах гэж их л хичээх ажээ. Торлог хэдийгээр хөлчүү байсан ч хэрэг явдал яаж эргэх гэж байгааг тааварлан, зочдоос ичиж зовж суув.

	— Турчанинов эзэн миний эхнэрийг аваад явах гэж байгааг би мэдэж байна. Аваад яваг! Надад энэ эхнэр хэрэггүй. Надад ийм хүүхэн бий гэж торлог олны өмнө хэлээд торгон дээр оёсон хөргөө гаргахад цугларсан олон ихэд гайхаж, эхнэр нь мэл гайхаж цэл хөхөрчээ. Эзэн сониуч зангаараа нүд цавчилгүй ширтэж байснаа:

	— Хэн гэгч вэ? гэж асуув.

	Торлог тачигнатал хөхөрч:

	— Ширээ дүүрэн алт овоолсон ч би хэлэхгүй гэжээ.

	Торлог хэлээгүй ч гэсэн заводынхон Танюшкаг дор нь таниад, эзэнд бие биеэсээ өрсөн ярилаа. Торлогийн эхнэр сандчин:

	— Та минь, юу гэсэн үг вэ! Юунд дэмий ярина вэ? Заводын хүүхэнд ийм хувцас, үнэт чулуун гоёл яаж байх юм бэ? Наад хөргийг чинь манай хар хүн харь оронд яваад авчирсан юм. Хурим хийхээс өмнө надад үзүүлдэг байсан. Одоо согтуугаараа юу ч гэж худлаа ярьж болно. Мөдхөн ухаан алдана даа наадах чинь. Бүр бөлцийж орхисныг нь харахгүй юу гэжээ.

	Торлог ч, эхнэрээ дургүйцэж байхыг хараад маргажээ.

	— Ээ, шившигт минь, шившигт минь! Чи юунд ор мөргүй худал хэлж, эзнийг мэхэлж байна вэ? Би чамд юун хөрөг үзүүлж байлаа? Үүнийг энд урласан юм. Тэдний хэлээд байгаа тэр охин надад оёж өгсөн билээ. Өмссөн хувцас өөрийнх нь гэж мэдэхгүй болохоор худал хэлж чадахгүй. Ямар ч хувцастай оёж болно шүү дээ. Үнэт чулуун гоёл гэвэл өөрт нь байсан. Чи тэр зүүлт чимгийг хоёр мянгаар авсан шүү дээ. Бухад эмээл зохидоггүйн адил чи тэр чимгийг зүүж чадахгүй өнөө хүртэл шүүгээндээ цоожлоод байгаа биз дээ. Чиний хийсэн арилжааг заводынхон бүгд андахгүй шүү дээ! гэлээ.

	Эзэн чулууны сураг дуулмагц:

	— Алив, үзүүл хө! гэв.

	Залуу эзэн ухаан мулгуу, нэг үгээр хэлэхэд эцгийн эд хөрөнгө өвлөснөөс цаашгүй хүн билээ. Үнэтэй чулуунд туйлын шунаг, гайхуулах сайн сайхан юм үгүй болохоор чулуугаар гоёж гангалахыг хичээх ажээ. Хаана сайн чулууны сураг гарвал худалдаж авахыг бодно. Ухаан муутай ч гэсэн чулууны сайн мууг таньдаг байв. Торлогийн эхнэр үзүүлэхээс өөр аргагүй болсноо мэдэж, хайрцагтай гоёлоо авчирлаа. Харангуут эзэн:

	— За хэдээр өгөх вэ? гэж асуув.

	Цаадах нь санаанд багтамгүй их үнэ хэлжээ. Эзэн үнийг саасаар хагаст нь тохиролцоод, биедээ мөнгөгүй явсан учир зээлийн бичиг хийж өгчээ. Эзэн хайрцагтай гоёл зүүлтийг ширээн дээр тавиад:

	— Тэр охиныг дуудаад ир гэв.

	Танюшкаг авчрахаар хэдэн хүн явлаа. Их юм оёулах нь дээ гэж бодоод Танюшка төдхөн хүрч ирэв. Хүн дүүрэн цугларсан өрөөнд орвол урьд шидэт товчинд харсан дэлдэн туулай шиг амьтан ширээний ард сууж байв. Түүний өмнө ширээн дээр эцгийнх нь бэлэглэсэн ногоолин хайрцаг харагдана. Танюшка эзнийг таньж:

	— Яах гэж дуудаав? гэж асуужээ.

	Эзэн үг дуугарч чадахгүй, гөлөрч хэсэг сууснаа яриа эхлэв.

	— Таны гоёл мөн үү?

	— Минийх байсан юм. Одоо тэднийх гэж хэлээд торлогийн эхнэрийг заав.

	— Одоо минийх болсон гэж эзэн гайхуулав.

	— Таны мэдэл хойно доо.

	— Буцаагаад бэлэглэе. Авах уу?

	— Хариу бэлэг барих юм надад байхгүй.

	— Тэгвэл чи үүнийг өмсөж зүүж чадах уу? Энэ чулуун чимэг зүүлт хүнд хэр зохихыг нь хармаар санагдаж байна.

	— Бололгүй яах вэ гэж Танюшка хариулав.

	Танюшка хайрцгийг нээж, зүүлт чимгийг задлаад урьд дадаж заншсан янзаар яах ийхийн завгүй өмсөж зүүв. Эзэн хараад, пэй, пэй гэхээс өөр уг ч дуугарч чадахгүй гайхаж суув. Танюшка хэсэг зуур зогсож байгаад:

	— Харж ханав уу? Хүн өмсөхөд зохиж байна уу? Надад дэмий зогсож байх зав алга. Ажил байна гэжээ.

	— Миний эхнэр бол. Зөвшөөрч байна уу? гэж эзэн олны дэргэд асуулаа.

	Танюшка инээмсэглэж:

	— Эзэн гэх, ийм ч юм ярьж байх гэж дээ хэмээн хэлээд гоёл чимгийг тайлж өгөөд гарч одов. Эзэн маргааш нь Настасьягийн охиныг бэр буулгахаар ирж, — Охиноо надад эхнэр болгож аль гэж мөргөн сөгдөн гуйжээ.

	— Би мэдэхгүй. Охин өөрөө л юу гэвэл тэр. Миний бодлоор бол тохирохгүй биз дээ гэж Настасья хэлжээ.

	Танюшка энэ яриаг сонсон сууж:

	— За яах вэ... Хааны ордонд эцгийн минь олсон ногоолиноор доторлосон нэгэн танхим байдаг гэж би дуулсан. Хэрэв чи тэр танхимд хатан хааныг надад үзүүлбэл би чиний эхнэр болъё гэв.

	Эзэн үүнийг зөвшөөрчээ. Тэр дороо Сам-Петербурх рүү явахаар яаран бэлдэж

	— Чамд морь бэлэн, хоёулаа хамт явъя гэж дуудахад,

	— Манай заншлаар гэрлэх ёслолд хүүхэн нь нөхөр болох хүнийхээ морийг унаж очдоггүй юм. Чи бид хоёр одоохондоо хэн ч биш байгаа шүү. Чамайг хэлсэн үгэндээ хүрсэн цагт явах барихаа яримз гэж Танюшка хэлэв.

	— Чи ер нь хэдийгээр Сам-Петербурхт очих юм бэ?

	— Зул сард би заавал очсон байна. Үүнд эргэлзэх хэрэггүй, одоо эндээс яв гэжээ.

	Эзэн, торлогийн хүүхнийг яваад явах нь байтугай хяламхийж харахгүй байсаар буцжээ.

	Эзэн Сам-Петербурх хотонд гэртээ ирэнгүүт эрдэнийн чулуун чимэг зүүлт, сүйт хүүхнээрээ хот даяар гайхуулах болов. Ногоолин хайрцгаа олон хүнд үзүүлжээ. Хүмүүс, сүйт хүүхнийг нь харах сан гэж их сонирхох ажээ. Эзэн намар тийшээ Танюшкад орон сууц бэлдэж, гутал хувцас олжээ. Тэр үеэр Танюшка, хотын захад нэг бэлэвсэн авгайнд ирээд байж байна гэсэн мэдээ хүргүүлжээ.

	Эзэн яаралтай ирж,

	— Та чинь яаж байгаа нь энэ вэ? Хотын захад ирж сууя гэж санаанд тань яаж багтаав? Дээд зэргийн тохилог сайхан байр бэлдчихсэн шүү дээ гэхэд,

	— Надад энэ аятайхан байна гэж Танюшка хариулав.

	Эрдэнийн чулуун гоёл чимэг, Турчаниновын сүйт хүүхний тухай үг яриа хатан хааны сонорт хүрсэн ажээ.

	— Турчанинов сүйт хүүхнээ надад үзүүлэг. Тэр хүүхний тухай их цуу үг гараад байна гэж хатан хаан зарлиг болов.

	Хааны ордонд очих бэлтгэл хийх хэрэгтэй боллоо. Ордонд өмсөж очиж болох хувцас оёж, ногоолин хайрцагтай гоёл чимгээ зүүнэ шүү гэж эзнийг нэмж хэлэхэд Танюшка:

	— Гоёж гангалахад чи санаа зовох хэрэггүй. Харин хайрцагтай гоёлыг чинь түр авч үлдье. Намайг авна гэж морь тэрэг ирүүлэх хэрэггүй. Өөрийнхөө мориор очно би. Чи харин үүдний довжоон дээр намайг хүлээж байгаарай гэж хэлжээ.

	Энэнд юун морь байх бил ээ? Ордонд гоёж очих хувцас нь хаана байгаа юм бол? гэж бодсон боловч асууж зүрхэлсэнгүй.

	Хааны ордны дэргэд хүмүүс цугларч эхлэв. Торго, хамба хилэнд ороолттой улс морь тэргээр ирцгээж байв. Турчанинов эзэн, аль эрт ирж сүйт хүүхнээ хүлээж, довжоон дээгүүр ийш тийш холхиж байлаа. Ирсэн хүмүүс түүний сүйт хүүхнийг харна гэж хүлээх ажээ. Танюшка эрдэнийн гоёл чимгээ зүүж, муу дээлээ эгэлдрэглээд, заводынхны маягаар алчуур зангидчихсан явган айсуй. Энэ хүүхэн хаанаас ирэв? гэж цугларсан хүмүүс түүний араас хошууран дагав. Танюшка ордны үүдэнд ирэхэд Заводын ажилчдыг ийш нь оруулдаггүй гэж хэлээд хаалгач нар хавьтуулсангүй. Турчанинов эзэн, сүйт хүүхнээ муу дээл эгэлдрэгдчихээд явган ирж явахыг хараад ичихдээ нуугдчихжээ. Танюшкаг дээлийнхээ энгэрийг ярахад хатан хаанд байхгүй сайхан платье өмссөнийг нь үзээд хаалгач нар ордонд оруулжээ. Дээлээ тайлж алчуураа авахад бүгд пээ хэмээн мэл гайхаж:

	— Хэний хүүхэн бэ? Аль газрын хатан хаан бэ? гэхэд Турчанинов эзэн дэргэд нь ирчихсэн,

	— Миний сүйт хүүхэн гэж зогсов.

	Танюшка эзнийг ширүүнээр ширвэж хараад,

	— Харж л байж болъё. Довжоон дээр хүлээнэ гэж юунд намайг мэхлэв? гэхэд, эзэн баахан хулгаж байснаа:

	— Алдас боллоо, өршөөж хайрла гэж гуйв.

	Тэд хатан хааны цугла гэсэн танхимд явж орлоо. Танюшка хэлсэн танхим биш байхыг ажаад:

	— Бас яах гэж мэхлэв? Миний эцгийн олж өгсөн ногоолиноор доторлосон танхим гэж би чамд хэлсэн шүү дээ! гэж ширүүхэн асуугаад хааны ордон дотуур хар гэртээ байгаа юм шиг хэсэж гарав.

	— Юу гэгч болж байна вэ? Өөр танхимд цугла гэсэн юм байх даа гэлцэн сенатын гишүүд, генералууд эхлэн бүгдээр Танюшкагийн хойноос дагаж явлаа.

	Ногоолин танхимд пиг дүүрэн хүн цугларч Танюшкаг нүд салгалгүй ширтэнэ. Танюшка ногоолин хана түшиж зогсоод хатан хааныг хүлээж байлаа. Турчанинов дэргэд нь долдгонож зогсоно. Хатан хаан энэ танхимдаа хүлээ гэж хэлээгүй юм, эвгүй юм болж байна гэж байв. Танюшка, эзнийг дэргэдээ байна гэж шал тоохгүй ажиггүй зогсоно.

	Хатан хааныг цуглар гэж заасан тасалгаандаа ороход тэнд нэг ч хүн байсангүй. Турчаниновын сүйт хүүхэн цугласан олныг ногоолин танхимд дагуулаад орсон гэж шивэгчид хатан хаандаа айлтгав.

	— Яасан дураараа эм бэ? гэж хатан хаан үглэн, шал дэвсэлж байхыг нь ажвал жаалхан хилэгнэж байх бололтой. Тэндээс хатан хаан ногоолин танхимд орж очиход бүгдээр мэхийн ёсолж хүндэтгэсэнд Танюшка жишим ч үгүй зогсож байлаа.

	— Алив хө, Турчаниновын тэр дураараа эмийг надад заагаад аль! гэж хатан хаан хашхирав.

	Танюшка энэ үгийг сонсоод

	— Хатан хааныг надад үзүүл гэсэн болохоос, намайг хатан хаанд үзүүл гэж би чамд хэлсэн үү? Чи намайг бас л мэхлээ юу? Чамайг дахиж харах ч хүсэл алга. Май, наад чулуугаа ав гэж эзэнд хэлэв.

	Ингэж хэлээд тэр охин ногоолин хана налах шиг болоод хананд шингэж алга болжээ. Түүний толгой хүзүү, гар байсан газрын тушаа хананд наалдсан мэт эрдэнийн чулуу гялалзаж харагдав.

	Цугларсан хүмүүс ширвэгдэн балмагдаж хатан хаан муужран шалан дээр унав. Бүгд сандчин хатан хааныг өндийлгөв.

	Айван тайван болсон хойно Турчаниновын нөхөд,

	— Чулууг нь ч болсон цуглуулж ав. Энэ чинь хааны ордон шүү. Юмны үнэ цэн мэддэг улс цуглардаг газар. Дор нь авна шүү гэж түүнд зөвлөж хэлэв.

	Турчанинов хананд гялалзаж буй чулууг түүж авах гэж оролдоход гар хүрсэн чулуу дусал болон хувирч байжээ. Зарим нь нулимс шиг тунгалаг, зарим нь шар өнгөтэй, бас цус шиг хар хүрэн өнгөтэй ажээ. Турчанинов ийнхүү юу ч цуглуулж авч чадсангүй. Лонх хийдэг жирийн шилээр энгийн талст гаргаж хийсэн товч шалан дээр хэвтэв. Турчанинов гуньж гутрахдаа тэр товчийг авч үзэв. Түүнд том толинд харагдах адил ногоолин өмсгөлтэй эрдэнийн чулуун чимэг зүүлттэй ногоон нүдтэй сайхан хүүхэн тачигнатал хөхөрч:

	— Энэ зайлуул, мангуу, дэлдэн туулай минь! Намайг эхнэрээ болгож авдаг нь чи юу! Чи надад тохирох юм гэж үү? хэмээн дооглов.

	Энэ явдлаас хойш эзэн бүр солиорсон хэр нь шилэн товчоо хаялгүй аваад явдаг байжээ. Байн байн товчоо авч харахад урьдын янзаар ногоон нүдэт бүсгүй даажигнан хөхөрч гомдмоор үг хэлнэ. Эзэн гутарч гуньж өр тавиад архидах болжээ. Тэр эзний үед манай эндхийн заводуудыг бараг л үнэ хаялцан худалдах дөхөж билээ.

	Торлог ажлаасаа халагдсанаас хойш архины мухлагаас гарахаа больж, нүцгэртлээ хамаг юмаа архинаас өгдөг болсон хэр нь торгон хөргийг үрэлгүй хадгалсаар явжээ. Хожим тэр торгон хөрөг яасныг хэн ч мэдэхгүй.

	Торлогийн эхнэр ч ашиг завшаан олж чадсангүй. Эзэн хамаг зэс, төмрөө архины өрөнд өгөөд дууссан хойно түүний хийж өгсөн бичгээр юуг нь авах билээ!

	Тэр үеэс хойш Танюшка гэдэг охин огт байгаагүй мэт сураг чимээ замхарсан билээ.

	Настасья, охиныхоо хойноос зоволгүй л яах вэ. Гэхдээ их хатаж шаналсангүй билээ. Танюшка хэдий ажилч хичээнгүй боловч эхдээ хар элгийн хүн шиг байжээ.

	Настасьягийн хоёр хүү эрийн цээнд хүрч, эхнэр хүүхэдтэй, өнөр өтгөн айл болжээ. Ач хүү, охиноо харж хандаж эргэх хургах завгүй болсон Настасьяд уйдах ч чөлөө алга!

	Эхнэргүй харчуул л харин Танюшкаг удтал мартаагүй юм. Тэд Танюшкаг цонхныхоо дэргэд гарч ирэх бол уу гэж горьдож Настасьягийн цонхны хавь газрыг чийрлэж давтаж гүйцсэн боловч Танюшкаг тэд дахиж олж харсангүй.

	Хожмоо тэд айл гэр болсон хойноо ч:

	— Манай энд Танюшка гэж ямар сайхан хүүхэн байлаа! Тийм хүүхнийг амьд явах насандаа дахиж олж харахгүй шүү гэж дурсаж ярьдаг байжээ.

	Тэр үеэс хойш Зэст уулын эзэгтэй хоёр боллоо гэдэг яриа гарсан билээ. Ногоолин өмсгөлтэй ив ижилхэн хоёр хүүхэн явахыг хүмүүс харсан ажээ.

	 

	1938 он

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

